
Broytingar til fíggjarlógaruppskotið fyri 2005 og kunning til Fíggjarnevnd Løgtingsins:

7.23.3.05 Miðnámsútbúgvingar (Rakstrarjáttan)
Tríggir flokkar fleiri vóru tiknir inn á miðnámsútbúgvingarnar á sumri 2004 í mun til á sumri 2003.  Um upptøkan komandi vár krevur sama flokkatal sum á sumri 2004, og um allir skikkaðir umsøkjarar skulu takast upp, verður neyðugt við áleið tkr. 1.500 hægri játtan. MMR hevur gjørt vart við hesi viðurskifti í FMR og í Mentanarnevndini í sambandi við fíggjarlógarviðgerðina fyri 2005.

7.23.6.05 Føroya sjómans- og maskinmeistaraskúli (Rakstrarjáttan)
Maskinmeistaraskúlin hevur fingið tkr. 500 ov lítið játtað í 2004. Søkt er um eykajáttan nú í oktober. Neyðugt verður eisini at dagføra uppskotið fyri samanløgdu skúlarnir í 2005 við somu upphædd.

7.23.7.04 Lestrarstudningur (Lógarbundin játtan)

Neyðugt verður at hækka játtanina til lestrarstuðul fyri fíggjarárið 2005 við 2,5 mió kr. meira, t.v.s. at útreiðslurnar verða 71,4 mió kr. Orsøkin til meirnýtsluna er, at vøksturin í ÚSUN-umsóknum gerst størri enn væntað var, tá ið uppskotið til Løgtingsfíggjarlóg var gjørt. Vanligi útbúgvingarstuðulin her heima er eisini økjandi.

7.24.1.22 Filmseftirlitið (Rakstrarjáttan) 

Spurningurin um innihaldið í telduspølum, videofilmum, parabolrásum og interneti hevur fingið nógva umrøðu í eitt nú samstarvinum millum norðurlendsku menta​mála​ráðharrarnar. Semja er um, at stórur tørvur er á ráðgeving og vegleiðing til foreldur, børn, ung og til skúlan, tí innihaldið í hesum miðlum gerst alt meira harðligt og ógvusligt og harvið beinleiðis skaðiligt fyri børn og ung. Ætlanin er tí at varðveita játtanina, men at broyta lógina soleiðis, at játtanin kann verða nýtt til at minka um skaðiliga árini frá ávísum miðlum. Hetta kann verða gjørt við ráðgeving og vegleiðing og við at integrera hetta virksemið í mentanarpolitikkin sum heild. Nevndin fyri filmseftirlitið hevur nógvan kunnleika um hetta evnið, og fer landsstýrismaðurin í næstum at hava fund við nevndina um málið. Síðan verður farið undir at orða eina nýggja lóg.

7.24.3.09 Savnshús (løguj)

Játtanin verður hækkað við 500 tús. kr., ið var sett av til umbygging av húsunum, ið Náttúrugripasavnið húsast í, í uppskotinum til fíggjarlóg fyri 2005. Landsstýrismaðurin hevur í samráð við Fíggjarnevndina gjørt av heldur at nýta upphæddina til fyrireiking at byggja felags savnshús til samanløgdu søvnini, ein samanlegging, ið ætlanin er at fremja í 2005.

7.24.3.16 Bygdasøvn 

Tað hevur verið ein støðugur vøkstur í virkseminum hjá bygdasøvnunum farnu árini. Harafturat eru fleiri bygdasøvn góðkend sum stuðulssøkjandi bygdasøvn.  Játtanin í 2004, sum er til stuðul av rakstrarútreiðslum hildnum í 2003, vísir seg ikki at halda, og er søkt um eykajáttan á kr. 390.000,-. Sambært fíggjarætlanunum hjá bygdasøvnunum fyri 2004 er munandi øking í virkseminum soleiðis, at tørvur verður á meirjáttan. Mett verður, at neyðugt verður við kr. 3,3 mió. Hetta er 1,7 mió kr. hægri enn uppskotið til játtan fyri 2005. At játtanartørvurin er vaksin so nógv skyldast serstakliga nógv øktar lønarútreiðslur, og útreiðslur til umvælingar, innrættingar og keyp av bygningum, ferðaútreiðslur, serstøk tiltøk og framsýngingar.  
7.24.3.01 Bókasøvn (Rakstrarjáttan)
Fíggjarnevndin reisti, á fundi 12.11.04 við MMR, spurningin um talgilding av føroyskum bløðum og tíðarritum. Til spurningin skal viðmerkjast: 

Landsbókasavnið hevur síðan 2000 samstarvað við Landsbókasafn Íslands og Det Grønlandske Landsbibliotek um verkætlanina VESTNORD, sum hevur til endamáls at talgilda bløð og tíðarrit úr teimum trimum londunum, og geva øllum borgarum landanna atgongd til tey gjøgnum alnetið. Higartil eru talgildar 320.000 síður, av teimum eru 13.000 síður úr føroyskum bløðum og tíðarritum. 

Menningin á tøkniliga økinum hevur verið so stór seinnu árini, at ein við dagsins prísum helst kundi gjørt hesa verkætlan lidna fyri 1-1,5 mió kr. Tað kostar í dag o.u. 5-6 krónur at talgilda hvørja síðu, tá avmyndan, OCR-lesing og klárgerð til internetið eru roknað við. Samlaða síðutalið á føroyskum bløðum síðan 1852 er o.u. 250.000. Sostatt hevði tað kostað uml. 1,5 mió kr. at talgilt øll bløðini og tíðarritini, og harvið givið brúkarunum atgongd til hetta sera virðismikla tilfar, sum tað í dag er torført at koma til.  Landsbókasavnið hevur roynt at fáa útgevararnar sjálvar at fíggja ein part av talgildingini, men ásannast má, at tað letur seg ikki gera at fáa hesa verkætlan fíggjaða á henda hátt. Í summum førum er eingin útgevari til longur, men oftast hevur útgevarin ikki fíggjarligan førleika at stuðla, men hevur annars einki ímóti at fáa blað sítt talgilt. 

Landsbókasavnið hevur higartil sjálvt goldið tað, sum higartil er talgilt, av játtan síni, og av tí peningi, sum NORDINFO hevur stuðlað við. Nú NORDINFO er niðurlagt, fæst eingin stuðul haðani. Ásannast má, at bert við stuðli yvir løgtingsfíggjarlógina kann verkætlanin halda fram soleiðis, at tilfarið kann gerast tøkt hjá brúkarunum til góða í rímiligari tíð. Gjørt verður vart við, at nakrir løgfrøðiligir spurningar enn ikki eru heilt greiddir, men hesir eru tó neyvan nøkur forðing fyri, at verkætlanin kann halda fram. 

MMR kann ikki vísa á eina útreiðsluneutrala loysn, so um henda verkæltan skal við á fíggjarlógina 2005, mugu nýggir pengar finnast.

7.24.6.12 Ítróttaranlegg

UEFA hevur, í sambandi við stórt altjóða átak í sambandi við 50 ára hátíðarhald hjá felagsskapinum, játtað 4,7 mió kr. til FSF at byggja smærri sparkivallir (18x33 metrar) til tess at menna fótbóltsspæl og fólkaheilsu. Ætlandi skulu næstu fýra árini byggjast fleiri slíkir vallir runt um landið, og sum serliga koma børnum og ungum á smábygdunum og útoyggjunum til góðar. FSF mælir til, at kommunur, landskassin og vinnulív luttaka í fíggjarliga grundarlagnum umframt pengarnar frá UEFA til tess at røkka so stórum parti av landinum sum gjørligt. Mentamálaráðið mælir til at stuðla hesum, og eitt hugskot er tí at hækka játtanina við kr. 350.000 í 2005 til hetta endamál. Ætlanin er, at stuðul landskassans til hetta endamál árini 2005-2008 verður í alt 1,4 mió kr., tvs. kr. 350.000 árliga. 

